
ANNOTATSIYA 
Ushbu maqolada qadimgi Xorazm sug‘orish tizimlari, xususan Oqchadaryo va 

Sariqamishbo‘yi o‘zanlari asosida dehqonchilikning rivojlanishi va madaniy taraqqiyot jarayonlari 
tahlil qilingan. Qadimgi kanallar – Dovdon, Chermonyob, Ko‘hna Uaz va boshqa sug‘orish 
inshootlarining barpo etilishi, ularning ibtidoiy jamiyatlarning o‘troqlashuvi va iqtisodiy 
faoliyatidagi o‘rni ko‘rsatib o‘tilgan. Shuningdek, Kaltaminor, Tozabog‘yob, Suvyorgan va 
Amirobod madaniyatlarining shakllanishi, bronza va temir davrlarida hududning sug‘orish tizimi 
orqali agrar taraqqiyoti yoritilgan. S.P. Tolstovning ilmiy ishlari asosida qadimgi kanallar 
tarmoqlari va ularning qadimgi shaharlar bilan bog‘liqligi ko‘rib chiqilgan. 

Kalit so‘zlar. Xorazm, Oqchadaryo, Sariqamishbo‘yi, sug‘orish tizimi, Dovdon kanali, 
Chermonyob, Kaltaminor madaniyati, Tozabog‘yob, Suvyorgan, Amirobod, dehqonchilik, bronza 
davri, arxeologiya. 

AGRICULTURAL AND CULTURAL DEVELOPMENT BASED ON THE ANCIENT 

IRRIGATION SYSTEMS OF KHOREZM, THE RIVERS OF THE AKCHADARYA AND 
SARYKAMYSH 

ANNOTATION 
This article analyzes the development of agriculture and the processes of cultural development 
based on the ancient irrigation systems of Khorezm, in particular, the channels of the Akchadarya 
and Sarykamysh rivers. The construction of ancient canals - Dovdon, Chermonyob, Ko'hna Uaz, 
and other irrigation structures, their role in the settlement and economic activity of primitive 
societies, is shown. The formation of the Kaltaminor, Tazabagyab, Suyargan, and Amirobod 
cultures, as well as the agrarian development of the region through irrigation systems in the Bronze 
and Iron Ages, are also highlighted. Based on the scientific works of S.P. Tolstov, the network of 
ancient canals and their connection with ancient cities were considered. 
Keywords. Khorezm, Akchadarya, Sariqamish region, irrigation system, Dovdon canal, 
Chermonyab, Kaltaminor culture, Tazabagyab, Suvyorgan, Amirobod, agriculture, Bronze Age, 
archaeology. 

ДРЕВНИЕ ИРРИГАЦИОННЫЕ СИСТЕМЫ ХОРЕЗМА: ЗЕМЛЕДЕЛИЕ И 
КУЛЬТУРНОЕ РАЗВИТИЕ НА ОСНОВЕ РУСЕЛ АКЧАДАРЬИ И 

САРЫКАМЫШСКОГО РУСЛА 
АННОТАЦИЯ 

В статье рассматриваются древние ирригационные системы Хорезма, в частности 
развитие земледелия и культурный прогресс на основе русел Акчадарьи и Сарыкамышского 
русла. Проанализировано строительство древних каналов — Давдан, Чермоняб, Кухна Уаз и 
других оросительных сооружений, а также их роль в переходе к оседлости и экономической 
деятельности первобытных обществ. Освещено формирование культур Кальтаминар, 
Тазабагьяб, Сувйорган и Амирабад, а также аграрное развитие региона в бронзовом и 
железном веках через ирригационные системы. На основе научных трудов С.П. Толстова 
показаны разветвления древних каналов и их связь с древними городищами. 

Ключевые слова. Хорезм, Окчадарья, Сарыкамышское русло, ирригационная система, 
канал Давдан, Чермоняб, культура Кальтаминар, Тазабагьяб, Сувйорган, Амирабад, 
земледелие, бронзовый век, археология. 

 
KIRISH VA DOLZARBLIGI 
Qadimgi Xorazm hududi Markaziy Osiyoning eng qadimiy sug‘oriladigan madaniyat 

markazlaridan biri sifatida ajralib turadi. Ayniqsa, Oqchadaryo va Sariqamishbo‘yi o‘zanlari 
asosida shakllangan sug‘orish tizimlari bu hududda dehqonchilikning rivojlanishi va jamiyatning 
madaniy taraqqiyotida muhim rol o‘ynagan. Chorvador qabilalarning o‘troqlashuvi, qadimgi 
kanallarning qurilishi va sug‘orish inshootlarining barpo etilishi natijasida Xorazm vohasi agrar 
sivilizatsiyaga aylandi. Neolit davridan boshlab bronza va temir davrlarida Kaltaminor, 
Tozabog‘yob, Suvyorgan va Amirobod kabi madaniyatlarning shakllanishi sug‘orish tizimlari bilan 
chambarchas bog‘liq bo‘lib, hudud iqtisodiy va madaniy jihatdan jadal rivojlangan. Ushbu 
maqolada qadimgi sug‘orish tizimlarining shakllanish jarayonlari, ularning agrar va madaniy 
taraqqiyotdagi o‘rni ilmiy manbalar va arxeologik topilmalar asosida tahlil qilinadi. 

METODLAR VA OʻRGANILISH DARAJASI 
 Qadimgi Xorazm sug‘orish tizimlarini o‘rganishda S.P. Tolstovning “Древний Хорезм” va 

“По древним дельтам” asarlari asosiy manbalardan hisoblanadi. Ushbu asarlarda Oqchadaryo va 
Sariqamishbo‘yi o‘zanlari bo‘yicha qadimgi kanallar va madaniy yodgorliklarning joylashuvi 
batafsil o‘rganilgan. B.V. Andrianovning qadimgi sug‘orish tizimlariga oid tadqiqotlari esa, 
Xorazm vohasida sug‘oriladigan dehqonchilikning shakllanishi va rivojlanish bosqichlarini ilmiy 
asosda yoritadi. Shuningdek, B.I. Vaynbergning ekologik va etnogeografik tadqiqotlari, Y.Ғ. 
G‘ulomovning Xorazm sug‘orilish tarixiga oid ishlari mazkur mavzuni yanada chuqurroq tahlil 
qilishga imkon beradi. A.V. Vinogradovning o‘rta Osiyo ovchilari va baliqchilari hayotiga oid 
izlanishlari esa qadimgi aholining iqtisodiy faoliyatini tushunishda muhim ahamiyat kasb etadi. 
Ushbu adabiyotlar qadimgi Xorazm sug‘orish tizimlarining evolyutsiyasini ilmiy jihatdan 
asoslashda muhim manba bo‘lib xizmat qiladi. 

 Tadqiqotda qadimgi Xorazm sug‘orish tizimlarini o‘rganishda arxeologik, tarixiy, kartografik 
va paleoekologik yondashuvlarni birlashtirgan kompleks metodlar qo‘llanildi. Qadimgi kanallar va 
sug‘orish inshootlari arxeologik-uslubiy asosda tahlil qilindi, tarixiy manbalar va ilmiy ishlarga 
tayangan holda madaniyatlar evolyutsiyasi o‘rganildi. Shuningdek, kartografik va geoinformatsion 
usullar yordamida hududiy bog‘liqliklar aniqlashtirildi hamda paleoekologik va stratigrafik tahlillar 
orqali sug‘orish tizimlariga tabiiy omillarning ta’siri baholandi. Qo‘llanilgan metodlar uyg‘unligi 
qadimgi sug‘orish tizimlari negizida agrar va madaniy taraqqiyot jarayonlarini chuqur va ilmiy 
asosda tahlil qilish imkonini berdi. 

NATIJALAR VA MUHOKAMA 

Qadimgi Xorazm davlatining tashkil topishi va chorvador qabilalarning o‘troqlashishi 
natijasida Sariqamishbo‘yi o‘zanidan  kanallar chiqarilib, dehqonchilik vohalariga aylantirilgan.  
Dovdon kanalining chap qirg‘og‘idan Chermonyob kanali  chiqarilgan. Mil.avv. IV asrning birinchi 
yarmida Dovdonning o‘ng tomonida  Ko‘hna Uaz kanali qurilgan[3,С.27.].  Sariqamish o‘zanidan 
chiqarilgan kanallar Amudaryo suvining toshishini hisobga olgan holda  bunyod etilgan.  Jumladan, 
Kuhna Uaz  kanali to‘g‘riburchak ostida tarmoqlangan,  keng bo‘lib, undan   kichik  ariqlar deyarli 
chiqarilmagan. Ko‘hna  Daryo tomondan  keladigan suv toshqinlaridan himoya qilish uchun  
dambalar bilan himoyalangan. Bunday  dambalar  suv toshqinidan  aholini ham  himoya qilishga 
xizmat  qilgan[2,С.157.].  

Dovdon kanalining eski o‘zanini qayta tiklash asosida mil.avv. IV–III asrlarda Chermonyob 
kanali  qurilgan. Chermonyob kanalining uzunligi  150 kilometr bo‘lib,  3 ming gektar hududni 
egallagan. Chermonyob kanali hududlarida Ko‘zaliqir, Qangaqala, Qandumqal’a, Ko‘xna Uaz, 
Qal’aliqir 2, Shohsanam, Qo‘narliqal’a, Zmuxshir (Zamaxshar), Govurqala  qal’alari bunyod 
etilgan[5,Б.86.].   Mil.avv. II–I asrlarda Janubiy Dovdon irmog‘i qurib qolishi sababli,  uning 
o‘rnida yirik Chermonyob kanali qurilgan. Irmoqning qurishi bu yerdagi aholining turmush tarziga 
jiddiy ta’sir ko‘rsatgan.  

Mil. avv. II–I ming yilliklarda  Amudaryoning ikkita asosiy o‘zanlari Sariqamish va 
Oqchadaryo  loyiqa, cho‘kindilar bilan to‘lib  qolishi sababli  Amudaryo suvlari  Orolbo‘yi o‘zaniga  
quyila boshlagan[1,С.147.].  Orolbo‘yi o‘zani   Nukus shahridan keyin Oqdaryo, Erkindaryo, 
Ko‘xnadaryo, Toldiqdaryo, Qozoqdaryo kabi tarmoqlarga ajralgan. Mil. avv. I ming yillikning 
ikkinchi yarmida Amudaryo suvining asosiy qismi  Orol dengiziga quyilgan[4,С.217.]. 

Quyi Amudaryo hududlari eng qadimgi davrlarda chorvador aholining yashashi uchun qulay 
sharoiti mavjud bo‘lgan.  Daryo bo‘ylari qamishlarga boy bo‘lib, to‘qay o‘rmonlari ko‘p bo‘lgan. 
Daryo irmoqlari va ko‘llar yetarli bo‘lgan.  

 Paleolit davrining o‘rta va so‘nggi bosqichlaridan boshlab   Ustyurt platosining Borsa kelmas, 
Ustyut chinki, Sulton Uvays tog‘i hududlari insonlar tomonidan o‘zlashtirilgan. Mezolit va neolit 
davrlariga oid Ustyurt va unga chegaradosh hududlardan yuzdan ortiq ibtidoiy odamlarning 
manzilgohlari aniqlangan. Bugungi kunda sahroga aylangan bu hududlarda mezolit va neolit 
davrlarda suv bo‘lganligi va iqlim ham bugungi kundan ancha namgarchilik bo‘lganligini 
ko‘rsatadi.   

Neolit davrida  quyi Amudaryo bo‘ylarining ancha keng keng qismi insonlar 
tomonidan o‘zlashtirilgan. Ibtidoiy odamlarning manzilgohlari   Oqchadaryo havzasi, 
Qizilqum sahrosi va quyi Zarafshon havzalaridan  Kaltaminor madaniyati qabilalariga oid 
manzilgohlar topilgan[7,С.76.].  Kaltaminor madaniyati mil.  avv. VI ming yillikdan 
mil.avv. II ming yillikning boshlariga  mavjud bo‘lgan.   

Bronza davrida, ya’ni  miloddan avvalgi II ming yillikning ikkinchi yarmida Oqchadaryo  
o‘zani bo‘ylari Tozabog‘yob madaniyatini yaratgan aholi tomonidan  o‘zlashtirilgan. Tadqiqotchilar 
bu davrda aholi Oqchadaryo o‘zani bo‘ylarida zich yashagan degan xulosani berishgan.  
Tozabog‘yob madaniyatini yaratgan aholi  janubiy Orolbo‘yiga shimol tomondan kirib 
kelganlar[8,Б.59.].  

 Shu davrda bu hududda mahalliy ildizga ega bo‘lgan kaltaminor madaniyatining vorisi 
Suvyorgan madaniyati aholisi ham iste’qomat qilgan.  Suvyorgan va Tozabog‘yob madaniyatlari 
aholisi asosan, janubiy Oqchadaryo hududida iste’qomat qilishgan.  

 Miloddan avv. II ming yillikning ikkinchi yarmiga kelib, suvyorgan madaniyati aholisi bilan  
tozabog‘yob  madaniyatini yaratgan aholi aralashib, assimiliyatsiya bo‘lib  ketadilar.  So‘nggi bronza  
va ilk temir dariga kelib,  ya’ni mil.avv. X-VIII asrlarda  Oqchadaryo o‘zanida bo‘ylarida Amirobod 
madaniyati shakllanadi. Bu madaniyat izlari dastlab Oqchadaryo o‘zani bo‘yidagi  Amirobod kanali 
atroflaridan topilgan.  

XULOSA  
S.P.Tolstov “Qadimgi Xorazm” asarida Oqchadaryo o‘zanidan chiqqan Kaltaminor, 

Tozabog‘yob, Suvyorgan va Amirobod kanallarining yo‘nalishlarini ko‘rsatib 
bergan[6,C.45-47].  Bugungi kunda Qoraqalpog‘iston Respublikasi hududa joylashgan 

Paxta -Arna (ilgarigi nomi Sho‘raxon) kanali faoliyat olib borayotgan Kaltaminor, 
Tozabog‘yob va Amirobod kanallariga ajralgan. Bu kanallar qadimgi davr sug‘orish  
tizimlarini kengaygan holda davom qildirgan.  Qadimgi Kaltaminor kanali Eresqal’a 
yodgorligi yonidan Anqaqal’a  va Bozorqal’a yodgorliklari yonidan o‘tgan. Uning bir 
tarmog‘i Jonbosqal’a yodgorligi hududlarini ham sug‘organ.  Tozabog‘yob kanali shimoli-
sharq tomon harakatlanib, Katta Guldursin va kichik Guldursin yodgorliklari oralig‘idan 
o‘tib, Qumbosganqal’a, Burgutqal’a, Qirqqizqal’a yodgorliklari hududidan o‘tgan.  G‘arb 
tomonga ko‘p tarmoqlangan bo‘lib, u shimolda Norinjon shahrigacha, Buranqal’a, 
Qumqal’a, Yakkaparson hududlaridan o‘tib, kichik Qirqqiz qal’asi yonigacha borgan. Bu 
kanalning tarmoqlari Qo‘shqal’a va Ayozqal’a hududlarigacha borgan. 

